
Rannsóknin: Þekking barna á ofbeldi á heimilum
Kynningarblað

Síðan í febrúar 2005 hefur hópur við Kennaraháskóla Íslands unnið að rannsóknarinnar Þekking barna á ofbeldi á heimilum. Verkefnið er undir stjórn dr. Guðrúnar Kristinsdóttur, prófessors. Rannsóknin fer fram með styrk úr Rannsóknasjóði og úr Rannsóknarsjóði Kennaraháskóla Íslands. Áætluð verklok eru 2008.
Markmið eru þríþætt:


Að athuga almenna þekkingu og skilning 9 – 16 ára barna á ofbeldi á heimilum en það var gert með spurningakönnun.


Að rannsaka þekkingu, skilning, reynslu, áhrif og viðbrögð barna sem hafa lifað við slíkt ofbeldi. Um er að ræða viðtalsathugun sem hófst í janúar 2007 en verið er að leita að fleiri viðmælendum.

Að athuga sýn á börn í almennri umfjöllun um ofbeldi á heimilum, svo kölluð orðræðugreining sem þegar er unnið að.

Fyrsti hluti rannsóknarinnar fólst í athugun á almennri þekkingu og skilningi barna á ofbeldi á heimilum. Spurningalistar voru lagðir fyrir grunnskólabörn á aldrinum 9-12 og 13-16 ára á ólíkum landssvæðum hérlendis árið 2006. 1125 nemendur tóku þátt og var svarhlutfall tæp 70%. Annar hluti sem fram fer 2007 – 2008 snýr að reynslu,  upplifun og líðan barna sem lifað hafa við ofbeldi og að mæðrum þeirra og starfsmönnum sem hafa komið að málum. Viðtöl við fullorðna snúast einkum um áhrif ofbeldisins á börn. Einnig  er umfjöllun prentmiðla tekin til athugunar. 
Í könnuninnni 2006 voru börnin m.a. spurð um hugmyndir þeirra um útbreiðslu og viðhorf til ofbeldis á heimilum og hvernig þau haldi að börnum líði í slíkum aðstæðum. Þá eru dæmisögur og fullyrðingar sem þau voru beðin að taka afstöðu til. Þau voru ekki spurð hvort þau hefðu orðið fyrir ofbeldi en um hvað gerðist ef rifrildi ætti sér stað í fjölskyldu. 
Þekking á ofbeldi á heimilum er takmörkuð og brotakennd hérlendis. Brýnt er að fá fram hvernig börn hugsa um þessi mál og um áhrif og afleiðingar fyrir þau. Það viðfangsefni er órannsakað hérlendis og lítt athugað erlendis. Hins vegar er að finna hjá ábyrgum aðilum sterkar vísbendingar um útbreiðslu ofbeldis á heimilum og alvarlegar afleiðingar þess. Því er ljóst að  rannsóknin mun leiða af sér mikilsverða þekkingu fyrir fagstéttir, stofnanir, stjórnvöld og fjölskyldur og koma börnum vel. 

Leyfi fékkst til að nýta reynslu af hliðstæðri breskri rannsókn sem gerð var með styrk breska rannsóknarráðsins (ESRC) og lauk 2001. Niðurstöður bókar um hana vöktu athygli breskra fjölmiðla og talsvert til hennar vísað. Sem dæmi má nefna: Börnin lögðu yfirleitt annan skilning í hugtakið heimilisofbeldi en fagfólk og töldu að undir hugtakið félli almennt „að slá“, „að rífast“ eða „fljúgast á“. Almennt töldu börnin að um kynjamun væri að ræða, að karlar væru ofbeldishneigðari. Drengir voru líklegri en stúlkur til að afsaka ofbeldismanninn og átti það sérstaklega við um þá eldri. Flestir unglinganna (84%) og um helmingur yngri skólabarnanna (52%) óskuðu eftir fræðslu í skóla um heimilisofbeldi. Börn í öllum aldurshópum vildu fræðast um orsakir og elstu börnin um hvernig binda mætti endi á ofbeldið. Börn með reynslu af slíku ofbeldi brugðust við á margvíslegan hátt er hremmingarnar stóðu yfir, þau sóttu t.d. hjálp, hringdu í lögreglu, kölluðu á nágranna, forðuðu systkinum og sum reyndu að grípa inn í og stöðva ofbeldið.   
Niðurstöður okkar rannsóknar munu birtast í bók að verkefninu loknu, í fræðilegum tímaritum og tímaritum ætluðum fagstéttum og almenningi með bættan hag barna fyrir brjósti. Auk þess eru niðurstöður kynntar jafnhliða með flutningi erinda um rannsóknina á ráðstefnum og fundum.  Hafa þau farið fram hér á landi við KHÍ, HA og meðal fagstétta og erlendis á alþjóðaráðstefnum í Finnlandi, Svíþjóð og Bretlandi svo dæmi séu nefnd. Fleiri erindi og birtingar eru í bígerð og er skýrsla um könnunina 2006 væntanleg fljótlega.
Rannsóknarefnið er viðkvæmt og kappkostað er að vanda til samstarfs við alla aðila og þátttaka er að sjálfsögðu háð tilskildum leyfum. Meðal annars fengu kennarar við könnunina upplýsingar um einkenni og fyrstu viðbrögð við vanlíðan barna sem kann að vakna við þátttökuna. Einnig fengu börn sem tóku þatt í könnuninni 2006 bæklinga þar sem útskýrt err í hverju ofbeldi á heimilum felst og um hjálparaðila og sambandi við þá verði miðlað ef þörf er.

Rannsóknarhópurinn býr yfir áratuga reynslu af kennslu, rannsóknum og ráðgjöf. Í hópnum eru. Guðrún Kristinsdóttir prófessor, verkefnisstjóri; Ingibjörg H. Harðardóttir, lektor, sem er forsvarsmaður verkefnis ásamt Guðrúnu; Margrét Ólafsdóttir aðjúnkt; Steinunn Gestsdóttir, lektor; allar við KHÍ; og einnig Ragnhildur Jónsdóttir M.Ed., námsráðgjafi, Höfn í Hornafirði; M.Ed. nemarnir Bergþóra Gísladóttir, kennslu- og sérkennsluráðgjafi, Þjónustumiðstöð Laugardals og Háaleitis og Nanna Þ. Andrésdóttir, sérkennari, Menntaskólanum í Kópavogi.  Að spurningalistakönnun 2006 starfaði einnig Nanna Kr. Christiansen M.Ed., verkefnastjóri.

